
MINUTI

Il-Minuti tal-Laqgħa Nr. 93 li saret nhar l-Erbgħa 26 ta’ Jannar 2011 ġew konfermati. 

analiżi tax-xogħol tal-uffiċċju tal-kummissarju għaLl-organizzazzjonijiet volontarji.
(Ikompli mil-Laqgħa 92 tat-Tlieta 18 ta’ Jannar, 2011)

THE CHAIRMAN (Onor. Edwin Vassallo):  Nibda billi nirringrazzja lill-Professur Kenneth Wain, il-Kummissarju għall-Għaqdiet Volontarji li reġa’ ġie magħna llum biex inkomplu l-laqgħa li bdejna l-ġimgħa l-oħra.   Naf li sħabi l-Membri ta’ dan il-Kumitat kienu għamlu sensiela ta’ mistoqsijiet lill-Kummissarju u għaldaqstant illum se ningħataw ir-risposti għalihom.  Inħalli f’idejk Profs sabiex tibda din il-laqgħa.  
IL-PROF. KENNETH WAIN (Kummissarju għall-Organizzazzjonijiet Volontarji): L-aħħar darba ġbart il-mistoqsijiet tal-Membri ta’ dan il-Kumitat u llum se nipprova nweġibhom bl-aktar mod komprensiv possibbli.  L-ewwel mistoqsija kienet mill-Onor. Zammit fejn staqsini biex niċċara d-distinsjoni bejn ix-xogħol tal-Kummissarju u x-xogħol tal-Kunsill.  L-aħħar darba kont spegajt li l-Kummissarju għandu żewġ rwoli partikolari; skont il-liġi waħda minnhom hija li jiffunzjona bħala regolatur u l-oħra biex jiffaċilità s-settur ħalli dan jimxi aktar ‘il quddiem.  Naturalment fuq in-naħa tax-xogħol tal-Kummissarju bħala regolatur, il-Kunsill ma jidħolx fiha imma sempliċement jagħti parir meta jkun hemm lok li l-Kummissarju jikkonsulta mal-Kunsill bħal pereżempju, meta l-Kummissarju jkollu l-ħsieb li ma jaċċettax xi applikazzjoni għall-enrollment ta’ xi organizzazzjoni partikolari.  Għal dak il-għan il-Kunsill għandu sotto kumitat ta’ tlieta min-nies li huma definiti mil-liġi u li jrid jikkonsulta magħhom qabel ma jilħaq deċiżjoni biex dik it-talba ma jilħaqhiex.  Apparti minn hekk l-irwol tal-Kunsill huwa mniżżel speċifikament f’parti 8 tal-liġi.  Artiklu 35 jgħid li x-xogħol tal-Kunsill huwa biex jassisti lill-Kummissarju u li jipprovdi “a forum for a voluntary sector and a platform from which to develop cooperation between voluntary organisations and the government and cooperation between voluntary organisations amongst themselves”. 
Dawn huma l-għanijiet speċifiċi li tagħti l-liġi lill-Kunsill.  Waħda minnhom hija li jgħin u jassisti lill-Kummissarju fl-iżvilupp ta’ policies li jirrigwardjaw is-settur.  Oħra hija biex iservi ta’ forum għall-għaqdiet voluntarji bejniethom biex jgħaqqad is-settur volontarju u t-tielet li jkun ta’ platform għall-konsultazzjoni u diskussjoni mal-Gvern, jiġifieri speċi ta’ intermediary bejn il-Gvern u s-settur.  U allura policies li jaffettwaw lis-settur volontarju jiġu diskussi ma’ dan il-Kunsill.  Dawk huma bejn wieħed u ieħor l-għanijiet tal-Kunsill.  Din hemm elaborazzjoni tagħha aktar ‘il quddiem f’artiklu 36 li speċifikament jgħid hekk; 
“The council shall generally advice and assist the commissioner in the performance of his functions, advice and assist the commissioner in the promotion of the voluntary sector in general and administer the voluntary organisation fund.”
Rigward il-voluntary organisation fund spjegawlkom fuqu l-Kunsill.  Dan mhuwiex fond li jagħti flus direttament lill-organizzazzjonijiet fis-settur imma huma flus li jintużaw for training purposes, capacity building purposes u affarijiet bħal dawn. Mela l-Kunsill mhux suppost li juża dan il-fond biex jagħti direct grants għax biex jingħataw direct grants lill-volontarjat il-Gvern għandu sorsi oħra. 
Irrid ngħid ukoll li jiena, bħala Kummissarju ex-officio, jiena wkoll Vice-Chairman tal-Kunsill.  U allura meta ċ-Chairman ma jkunx jista’ jattendi bħalma ġara l-aħħar darba minħabba li kellu bżonn idaħħal lill-mara tiegħu l-isptar, jiena dħalt minfloku bħala ċ-Chairman tal-Kunsill.  Madankollu fir-rapport tiegħi għedt li naħseb li wasal iż-żmien li nikkonsidra bidla fil-liġi, fejn permezz tagħha l-Kummissarju ma jibqax ex-officio membru u viċi president tal-Kunsill.  Qed ngħid hekk għax jien inħoss li l-Kunsill għandu jkollu l-possibilità li jekk irid jikkritika lili jew jistaqsi fuq ix-xogħol tal-Kummissarju, ikun jista’ jagħmel dan mingħajr l-ebda riservi.  Inħoss li dawn l-affarijiet ma tantx huma possibbli jekk se jkollok lill-Kummissarju preżenti fil-Kunsill. Jien naħseb li għandu jkun hemm din it-tip ta’ distinzjoni u hija xi ħaġa li eventwalment nixtieq li niddiskutuha mal-Kunsill innifsu u anke mal-Ministru.  Ħalli nagħtikom eżempju ċar għalfejn qed ngħid hekk.
Dalgħodu stess irċevejt nota mill-Kunsill għax kien hemm numru ta’ organizzazzjonijiet li qed igorru magħhom għax għandi numru ta’ kunsilli li tajthom iċ-ċertifikat u dawn qed jgħidu li ma jistħoqqilhomx li jingħataw dan iċ-ċertifikat għax mhumiex proprju organizzazzjonijiet volontarji kif suppost.  Mela hawnhekk għandek il-Kunsill li qed jistaqsi lill-Kummissarju fuq passi li ttieħdu u nħoss li dik hija xi ħaġa tajba u pożittiva għax huwa importanti li l-Kummissarju jaħdem mal-Kunsill imma huwa importanti wkoll li l-Kunsill jaħdem favur is-settur u bħala counter balance għall-Kummissarju. 
ONOR. ANTHONY ZAMMIT:  Xi ħadd li se jitfa’ l-applikazzjoni tiegħu fejn irid imur?  Għand il-Kunsill jew għand il-Kummissarju?  
IL-PROF. KENNETH WAIN:  Irid imur għand il-Kummissarju għax il-Kummissarju jżomm ir-reġistru tal-enrolled voluntary organisations u l-Kummissarju għandu l-kompitu li jaċċetta u joħroġ iċ-ċertifikati skont il-liġi.  Fil-fatt l-ewwel task li tagħti l-liġi lill-Kummissarju huwa proprjament to set up il-mekkaniżmu tal-enrollment.  Dik hi r-responsabilità tal-Kummissarju.  Il-Kummissarju jikkonsulta mal-Kunsill.  Fil-fatt kif għedt l-aħħar darba din is-sena bdejna mekkaniżmu ieħor tal-annual returns.  Issa meta ġejt biex infassal kif għandhom isiru dawn l-annual returns, jekk għandhiex titħallas fee mill-organizzazzjoni u hekk, jien ikkonsultajt mal-Kunsill u ħadt il-fehma tagħhom.  Fil-fatt  dwar il-mekkaniżmu u x’tip ta’ records finanzjarji rridu niġbru għamluhom huma u tawni parir fuqhom.  Jiġifieri hemm dan it-tip ta’ affjatament bejnietna imma finalment ix-xogħol tar-reġistrazzjoni ta’ organizzazzjonijiet, ix-xogħol ta’ investigazzjoni meta jkun hemm il-ħtieġa li ninvestiga, eċċ, dawn it-tip ta’ funzjonijiet jaqgħu speċifikament taħt ix-xogħol tal-Kummissarju. 
ONOR. ANTHONY ZAMMIT:  Inti qiegħed tgħidilna that you need human resources and finances.  Issa meta kellna lill-Kunsill hawnhekk qalulna l-istess affarijiet u allura jien qisu qed nara li hemm ċertu tip ta’ overlapping. 

THE CHAIRMAN:  Ħadd ma ġie hawn jitkellem fuq il-funzjoni tiegħu u ma talabniex aktar human resources!  Kulħadd huwa ġustifikat.  M’hawn ħadd li ma jixtieqx riżorsi umani.  Anke jien nixtieq li jkolli aktar riżorsi umani. 

IL-PROF. KENNETH WAIN:  Nista’ nassigurakom li jien għandi a very streamlined organisation. 

THE CHAIRMAN:  Naturalment dejjem jista’ ikun hemm l-emendi għal-liġi u jekk hemm bżonn li jsiru xi emendi jkun tajjeb li aħna nsiru nafu bihom u żgur li mhux se niddejqu li fir-rapport li nistgħu nagħmlu fuq il-volontarjat, dawn il-proposti jkunu elenkati f’isimkom.  Nemmen li l-liġi tistipula eżatt x’inhu l-irwol tal-Kummissarju u l-irwol tal-Kunsill.  Jiġifieri jekk ikun hemm overlapping, aktar jista’ jkun hemm overlapping bħalma jiġri f’ħafna affarijiet oħra minħabba issues ta’ personalitajiet. Jekk ikun hemm il-ftehim, il-koordinazzjoni u komunikazzjoni tajba, ħafna drabi bi gwida tal-liġi m’għandux ikun hemm dan l-overlapping.  Imma ovvjament jekk se jkun hemm żewġ direzzjonijiet that they try to overlap each other, imbagħad l-overlapping se jsir bilfors.  Ħafna drabi qisu l-personalitajiet ħolqu l-overlapping f’ċerti istituzzjonijiet u dan narah anke mill-esperjenzi li għandi. 

IL-PROF. KENNETH WAIN:  Naħseb li wieħed irid jiftakar ftit fl-istorja tal-liġi.  Meta kien hemm diskussjoni dwar il-liġi mal-voluntary organisations infushom kien hemm kif semmejt l-aħħar darba dan l-inkwiet fuq il-Kummissarju.  Allura f’ċertu sens il-Kunsill inħoloq biex jagħmel counter balance tal-poter tal-Kummissarju.  Fil-fatt waħda mill-problemi li għandi jien b’din il-liġi hija li ma tagħtix lill-Kummissarju poteri biżżejjed sabiex jinforza partijiet minnha.  Meta jkollok din it-tip ta’ liġi li tipprova tibbilanċja ż-żewġ affarijiet, xi tip ta’ overlapping lil hawn u lil hinn bilfors se jkun hemm. 

THE CHAIRMAN:  Taħseb li għandu jkollok aktar poter biex tkun tista’ tinforza artiklu mil-liġi? 

IL-PROF. KENNETH WAIN:  Dan joħroġ minn ħafna affarijiet.  Pereżempju, inkun irrid nagħmel investigazzjoni u minn din l-investigazzjoni joħroġ li jkun hemm bżonn li jsiru ċerti pieni imma mbagħad jien m’għandix mod kif ninfurzahom!  Jien nista’ ngħid lill-organizzazzjoni volontarja li trid tagħmel hekk u hekk u x’se tkun il-piena tagħha imma fl-aħħar tal-ġurnata x’nista’ nagħmel jekk dawn ma jobdux?  Dawk it-tip ta’ poteri mhumiex qegħdin fil-liġi to follow up.  

THE CHAIRMAN:  Liema huma l-każijiet - mingħajr ma tidħol fid-dettall tal-każijiet partikolari - fejn inti tista’ tissanzjona u tiddixxiplina għaqda tal-volontarjat?  Jien nifhem li l-iżjed faċli jista’ jkun meta xi ħadd għamel ġabra mingħand il-pubbliku u ma jkunx ta rendikont tagħha jew meta jkun hemm xi misuse ta’ dawn il-fondi li jkunu nġabru mingħand il-pubbliku.  Imma x’inhuma l-każijiet l-oħra fejn inti tista’ tissanzjona lil xi għaqda partikolari? 
IL-PROF. KENNETH WAIN:  Pereżempju meta jkun hemm għaqda li mhux qed timxi skont l-istatut tagħha.  Ilment komuni li jiġi minn ġol-għaqda nnifisha huwa proprju dan; li l-għaqda sempliċiment mhux qiegħda timxi skont l-istatut tagħha.  Jista’ jagħti l-każ li l-għaqda mhux qiegħda ssejjaħ annual general meeting, li l-uffiċjali ġew eletti b’mod abbużiv u affarijiet bħal dawn. 

THE CHAIRMAN:  Kważi kważi inti għandek l-irwol tal-Ombudsman fuq l-għaqdiet tal-volontarjat.  
IL-PROF. KENNETH WAIN:  Iva.  Fil-fatt lanqas ilħaqt sirt Kummissarju li ma kellix l-ewwel waħda minnhom.  U dik kienet waħda mill-mistoqsijiet li saritli l-aħħar darba mill-Onor. Michael Gonzi, li staqsini kemm-il darba kelli okkażjoni li nagħmel investigazzjonijiet.  Il-kelma li kien uża kienet li “niġbdilhom widnejhom”.  U llum miegħi ġibt lista li turi li kemm ilni Kummissarju kien hemm 12-il każ fejn ħtieġli nagħmel investigazzjoni.  Numru kbir minnhom ġew konklużi u oħrajn għadhom le minħabba li hemm xi azzjonijiet fil-qorti dwarhom eċċ.  Dalgħodu rċevejt avviż mingħand il-Pulizija li rrid nidher bħala xhud f’każ ta’ organizzazzjoni volontarja fejn l-amministratur tagħha qed jiġi mħarrek mill-fraud squad.  Dan kien każ famuż f’Malta u kien deher fil-gazzetti lokali kollha.  Issa waqt li l-Pulizja kienu qed imexxu l-investigazzjonijiet min-naħa tagħhom, jien ukoll kont qed nagħmel l-investigazzjoni tiegħi u f’ċertu żmien kont iltqajt mal-ispettur li qed imexxi l-fraud squad u konna kkoordinajna l-azzjonijiet tagħna.  L-Ispettur ried ikun jaf xi skoprejt u ovvjament jien għaddejtlu l-files kollha li kelli.  
THE CHAIRMAN:  Mistoqsija oħra u nagħlaq l-argument.  Jekk għaqda ma tkunx irreġistrata magħkom, inti xorta għandek id-dritt li tinvestiga fuqha jekk ikollok rapport li din qed tabbuża?  
IL-PROF. KENNETH WAIN:  Iva.  Fil-fatt dik hija waħda mill-problemi ta’ enforcement għax jien l-aktar li tagħtini s-saħħa l-liġi hi li jkun hemm reġistrazzjoni and I withdraw that registration.  Pereżempju, xi ħadd li jkun diġa’ enrolled nista’ ngħidlu li se neħodlu ċ-ċertifikat.  Dik hija kważi l-massimu li tagħtini l-liġi.  Issa jekk ikollok a non enrolled organisation, xi pressjoni nista’ neżerċita fuqha biex tiġi in line? 

THE CHAIRMAN:  Meta għaqda tgħidilha li se tneħħilha r-reġistrazzjoni tagħha, x’differenza se toħloqilha b’mod prattiku?  Li kieku taqtalhom id-dawl u l-ilma iżjed hija xi ħaġa tanġibbli u li tagħmel differenza imma li tneħħilhom ir-reġistrazzjoni x’differenza tagħmlilhom lilhom?  It is not going to be dissolved. 
IL-PROF. KENNETH WAIN:  Jien naħseb li hemm tliet affarijiet.  Waħda minnhom hija l-fatt li l-Kummissarju jwaqqa’ ċ-ċertifikat ta’ dik l-għaqda diġa’ huwa feature negattiv għal dik l-għaqda jekk din trid tidher bħala għaqda tal-affari tagħha u trid lil min jagħtiha l-flus.  It-tieni huwa ta’ benefiċċju għall-għaqdiet li jkunu enrolled mal-Kummissarju għax jekk iridu jibbenefikaw minn xi tip ta’ benefiċċji tal-Gvern, skont il-liġi jekk dawn iridu jidħlu f’xi kuntratt mal-Gvern jew inkella jridu xi donazzjonijiet mingħand il-Gvern jew iridu jibbenefikaw minn xi fondi oħra tal-Gvern, allura bilfors iridu jkunu enrolled mal-Kummissarju.  U jekk ma tkunx enrolled titlef dik il-possibilità.  Titlef ukoll il-possibilità li tapplika biex tidħol fuq programmi tal-Unjoni Ewropea għax hemm l-esiġenza li biex għaqda volontarja tikkwalifika għall-fondi jew tipparteċipa fi proġetti tal-Unjoni Ewropea jrid ikollha ċertifikat tal-Kummissarju.  Jekk tkun għaqda żgħira li m’għandhiex ambizzjonijiet jista’ jiġri kif qed tgħid inti imma ħafna minn dawk l-għaqdiet li mhumiex interessati lanqas biss ikunu enrolled in the first place. 
ONOR. JUSTYNE CARUANA:  Inti semmejt il-każ fejn kont qed tagħmel l-investigazzjonijiet tiegħek u fl-istess ħin il-fraud squad tal-Pulizija kienu qed jagħmlu l-investigazzjonijiet tagħhom.  Issa inti għandek l-istess poteri investigattivi bħalma għandha l-Pulizija?  Jiġifieri tista’ tmur fuq il-premises tal-għaqda u tqalleb u tara l-affarijiet?  
IL-PROF. KENNETH WAIN:  Jien nista’ nitlobhom jippreżentawli l-financial statements tagħhom u li nara d-dokumenti kollha li b’xi mod jew ieħor jirrelataw max-xogħol ta’ dik l-organizzazzjoni.  Dawk għandi dritt narahom.  F’dan il-każ jien kont tkellimt ma’ membri tal-organizzazzjoni li kienu spiċċaw iġġieldu mal-amministratur tagħhom u waħda mill-affarijiet li sibt kienet li kollox kien isir ad hoc minn din il-persuna.  Iċ-cheque book kien iżommu hu, ma jagħti financial statements ta’ xejn, accountability ta’ finanzi xejn, eċċ.  Naturlament dik mhijiex aċċettabbli għalija bħala Kummissarju u lanqas għal-liġi għax il-liġi tesiġi li dawn it-transactions iridu jkunu trasparenti.  U jien bħala Kummissarju mhux biss irrid naċċerta ruħi li hekk hu l-każ imma skont il-liġi rrid nara li r-records tal-għaqdiet volontarji li huma fil-pussess tiegħi jkunu available għall-pubbliku. 
ONOR. JUSTYNE CARUANA:  Però qed tgħidilna limitatament għal dak li jirriżultalek mir-records. 

IL-PROF. KENNETH WAIN:  Mhux biss imma nista’ nibgħat għalihom biex inkellimhom.

ONOR. JUSTYNE CARUANA:  U meta tibgħat għalihom biex tkellimhom, m’hemmx xi proċedura formali li inti trid timxi magħha?   
IL-PROF. KENNETH WAIN:  Jistgħu jgħiduli li ma jridux jiġu. 
ONOR. JUSTYNE CARUANA:  Eżatt.  Meta jiġri hekk, il-liġi x’tgħidlek?  Tesiġilek li tagħmel rapport lill-Pulizija jew int għandek id-diskrezzjoni jekk tagħmilhiex jew le?  
IL-PROF. KENNETH WAIN:  Biex inkomplu fuq dan il-każ li semmejt ftit ilu, jekk dawn ma riedux jikkollaboraw, jien kont neħdilhom iċ-ċertifikat. 

ONOR. JUSTYNE CARUANA:  Dik qisha penali amministrattiva min-naħa tiegħek. Imma meta jkun hemm dan in-nuqqas ta’ trasparenza, u f’dan il-każ kif irriżulta kien hemm ukoll ksur tal-liġi kriminali, inti għandek id-diskrezzjoni li tillimita ruħek li tirtira r-reġistrazzjoni tagħhom jew inkella tmur oltre minn hekk u tirrapporta l-każ lill-Pulizija biex tinvestiga?  Hija diskrezzjoni jew obbligu tiegħek?  
IL-PROF. KENNETH WAIN:  Naħseb li huwa obbligu. 

ONOR. JUSTYNE CARUANA:  Però joħroġ mil-liġi? 

IL-PROF. KENNETH WAIN:  Ma joħroġx direttament mil-liġi imma naħseb li it can be read mill-funzjonijiet tal-Kummissarju kif inhuma elenkati fil-liġi.  Imma mhumiex speċifikament…

ONOR. JUSTYNE CARUANA:  It is not spelt out li inti għandek l-obbligu li tirrapporta? 

IL-PROF. KENNETH WAIN:  Le imma jien nieħdu bħala obbligu tiegħi li jekk nara li qed tinkiser il-liġi, niġbed l-attenzjoni tal-Pulizija.  Kien hemm każijiet fejn dan għamiltu. 

ONOR. JUSTYNE CARUANA:  Issa li kieku l-liġi speċifikatlek dan it-tip ta’ obbligu bħala Kummissarju, inti tħossok aktar komdu għax tkun aktar qed taderixxi għall-obbligi tal-funzjoni tiegħek?  Jew kif inhi taħseb li biżżejjed?  Għax naħseb li kieku tkun spelt out fil-liġi, bħala Kummissarju tkun tista’ taqdi l-funzjonijiet tiegħek aħjar għax ikollok aktar poter peress li inti tista’ tirrapporta lill-Pulizija li bħala konsegwenza hija ħafna aktar gravi milli just il-withdrawal tar-reġistrazzjoni. 

IL-PROF. KENNETH WAIN:  Imma mbagħad ma jiddependix minni x’tagħmel il-Pulizija. 
ONOR. JUSTYNE CARUANA:  Le, imma jkollok obbligu li tirrapporta u mbagħad ovvjament il-Pulizija trid tipproċedi jekk ikun hemm il-każ.  Imma dak li jkun ikollu mhux biss il-penali tal-withdrawal tar-reġistrazzjoni imma jkollu wkoll konsegwenzi legali.  Jiġifieri dak il-mekkaniżmu naħseb li huwa importanti kemm fil-qadi ta’ dmirijietek kif ukoll biex tiġi assigurata li ssir il-proċedura kif suppost. 

ONOR. ANTHONY ZAMMIT:  Fil-fatt il-liġi tistipola li jekk inti taf b’reat u ma tmurx tgħid lill-awtoritajiet, allura inti tiġi kompliċi ma’ dawk li qed iwettqu r-reat.  Jiena qed neħodha li inti qed isservi ta’ watchdog biex tara x’qed isir u x’ma jsirx.  Issa bħala watchdog you have to do spot on checks, fejn mingħajr ma tgħidilhom taqbad titlobhom il-kotba tagħhom.  Naħseb li it is your duty li tagħmel hekk u mhux toqgħod tistenna sakemm xi ħadd jiġi jagħmel xi lment. 

IL-PROF. KENNETH WAIN:  They have to submit annual returns u jridu juru l-financial statements tagħhom kull sena. 

ONOR. JUSTYNE CARUANA:  Imma dik hija dikjarazzjoni.... 
IL-PROF. KENNETH WAIN:  Le jekk ikunu over a certain amount of money. Jiddependi fuq it-turnover tagħhom.  Voluntary organizations li t-turn over tagħhom huwa ta’ aktar minn €200,000 iridu jagħtuni audited accounts.  Dawk li huma in the middle range u allura t-turn over tagħhom ikun ta’ madwar €50,000 iridu jagħtuni a financial statement iċċertifikat minn accountant.  Dawk li huma żgħar ħafna u li t-turn over tagħhom ikun ta’ ftit eluf jew inqas, iridu jagħtuni biss a financial statement iċċertifikat mill-amministratur tal-għaqda.  Imma jekk qed nitkellmu fuq organizzazzjonijiet kbar, with large turn overs, dawk iridu jippreżentaw an audited accounts.  Fil-fatt għandna mekkaniżmu li huwa preċiż ħafna fuq x’tip ta’ accounts iridu jagħtuna bħala parti mill-annual returns tagħhom. 
L-għaqdiet iridu jagħtuna l-administrative reports u jridu javżawna fuq kwalunkwe tibdil li jsir jew fl-istatut jew fl-amministraturi tagħhom.  U dak huwa l-mod ta’ kif aħna nżommu kontroll fuq x’inhu jiġri.  Issa l-biċċa xogħol hi dik li kont semmejt fil-bidu u ċioè ir-riżorsi umani.  Aħna diġa’ qbiżna l-500 applikazzjoni u dan ifisser eżerċizzju doppju għall-uffiċċju tiegħi.  Waħda mill-mistoqsijiet li saret kienet dwar x’jiġri meta xi ħadd japplika.  Aħna rridu nilqgħu l-applikazzjonijiet u rridu nagħmlu wkoll il-vetting tal-annual returns.  Issa dak huwa xogħol li bħalissa qed jagħmlu bniedem wieħed u allura m’aħniex qegħdin inlaħħqu kif nixtiequ max-xogħol li għandna.  Veru li bħalissa qed inbenġluha ftit bl-over time imma m’aħniex qed inlaħħqu kif nixtiequ u m’aħniex qed nagħmlu dak it-tip ta’ vetting kif semmejtu intom.  Idealment irridu nimxu pass ieħor billi nagħmlu random sampling tal-annual returns li jkollna u niċċekkjawhom sew biex ikun hemm dan it-tip ta’ assigurazzjoni.  Aħna niċċekkjawhom imma ma nidħlux fid-dettall fihom kif hemm bżonn li jsir. 
ONOR. ANTHONY ZAMMIT:  Imma jekk ix-xogħol isir mill-Kunsill u mbagħad jgħadduh lilkom.... 
IL-PROF. KENNETH WAIN:  Ma jistax jiġi skrutinizzat mill-Kunsill għax irid ikollok a full timer hemmhekk.  You need somebody in the office li jirċevihom dawn u jaf x’inhu jagħmel.  Fil-fatt jien għandi officer hemmhekk li beda taħt it-training tal-avukati.  Fil-bidu l-applikazzjonijiet li konna nirċievu konna nirriferuhom kollha lill-avukat biex jiġu vetted mill-uffiċċju tal-avukat.  Issa we built the expertise and the training u l-officer li għandna fl-uffiċċju tiegħi kapaċi jagħmel dan ix-xogħol huwa stess.  Imma din mhijiex xi ħaġa li jagħmluha l-membri tal-Kunsill għax l-ewwel ħaġa mhuwiex id-dmir tagħhom u lanqas hija parti mill-funzjoni tagħhom.  (Interruzzjonijiet) 
ONOR. ANTHONY ZAMMIT:  Mhuwiex konflitt ta’ interess għax huma qegħdin hemmhekk bħala an advisory board. 

IL-PROF. KENNETH WAIN:  Imma advisory board u mhux li jidħlu fil-kawżi speċifiċi. 
THE CHAIRMAN:  Għandhom interess li jirrappreżentaw lis-settur tal-volontarjat. Jiġifieri is-settur tal-volontarjat ma jistax jagħmel sorveljanza fuqu nnifsu għax inkella jkun hemm kunflitt ta’ interess. 

ONOR. ANTHONY ZAMMIT:  Imma jekk huma qegħdin jiskrutinizzaw l-applikazzjonijiet biex jaraw vis-à-vis l-oħrajn.... Inkella jkun hemm problema.  
THE CHAIRMAN:  Imma mill-finanzi tiegħek ma tistax tikkummissjona lil xi soċjetà ta’ awdituri? 

IL-PROF. KENNETH WAIN:  Hekk nixtieq.  Fil-fatt dik hija waħda mill-prijoritajiet tiegħi. 

THE CHAIRMAN:  Imma mill-finanzi tiegħek għandek biex tieħu dik id-deċiżjoni.  Jekk se jkollok żewġ ħaddiema mhux bilfors li dawn se jlaħħqulek mal-produzzjoni li inti trid filwaqt li jekk tikkummissjona lil kumpanija ta’ awdituri biex tagħmillek dak ix-xogħol li inti qed tħallas għalih, għandek moħħok mistrieħ li dak ix-xogħol jista’ jsir. 
L-Onor. Frederick Azzopardi. 

ONOR. FREDERICK AZZOPARDI:  F’paġna 8 tar-rapport hemm xi ħaġa fuq il-kwestjoni tal-Malta Community Chest Fund.  Jidher li din il-kwestjoni taħraq ħafna u intom għedtulhom li jistgħu jagħmlu xi emendi fl-istatut tagħhom biex ikunu jistgħu jikkwalifikaw.  Jiġifieri bħalissa hemm xi ħaġa li qed iżżommhom milli jikkwalifikaw?  
IL-PROF. KENNETH WAIN:  L-ewwel ħaġa l-istatut tal-Malta Community Chest Fund huwa daqxejn ambigwu u kif inhuma l-affarijiet bħalissa, fejn il-President ta’ Malta huwa ċ-Chairman tal-Malta Community Chest Fund, dan jagħmel lil din l-għaqda mhux kwalifikabbli bħala voluntary organisation.  Il-liġi telenka tliet kondizzjonijiet li inti ma tistax tikser sabiex tikkwalifika bħala voluntary organisation;  l-ewwel waħda hija li tkun non profit, it-tieni li ma tkunx a public organisation u t-tielet li ma jkollokx any kind of government involvement fiha.  

Il-parir li tajt lill-President kien li għandu jbiddel l-istatut biex il-Malta Community Chest Fund tikkwalifika bħala voluntary organisation u r-raġuni li tajtu kienet dik li fl-opinjoni tiegħi l-Malta Community Chest Fund qiegħda topera bħala voluntary organistaion f’kull sens tal-kelma, fis-sens li qed topera bil-voluntieri, qed tiġbor public funds u torganizza avvenimenti.  Mela to all terms and purposes l-MCF qed topera bħala a voluntary organisation imma mhijiex voluntary organisation għax hemm il-President bħala ċ-Chairman tagħha. Jien għedt li biex din l-ambigwità nneħħuha għandu jitbiddel l-istatut.  Il-President jibqa’ involut imma ma jibqax involut b’mod dirett fl-amministrazzjoni tal-Malta Community Chest Fund u b’hekk il-Malta Community Chest Fund tista’ tkun a voluntary oganisation u tkun tista’ tiġbor il-finanzi, tkun tista’ timmobilizza l-voluntiera u l-aktar importanti tkun tista’ tqassam il-flus li tiġbor kif trid hi. 

THE CHAIRMAN:  Imma din mhijiex entità governattiva, jiġifieri tikkwalifika l-obbligazzjonijiet kollha tagħha ta’ għaqda volontarja għax tinqeda bil-volontarji.  Issa minkejja li t-tmexxija tagħha qiegħda f’idejn il-President ta’ Malta, dan xorta waħda mhuwiex parti mill-eżekuttiv.  Din l-għaqda ma taqax taħt il-kotba tal-budget tal-Gvern Ċentrali. Allura ma narax għalfejn għandu jkun hemm din id-diffikultà meta din mhijiex għaqda governattiva. 

IL-PROF. KENNETH WAIN:  Biex nikklassifikaha bħala għaqda volontarja? 

THE CHAIRMAN:  Iva. 

IL-PROF. KENNETH WAIN:  Ma nistax għax il-liġi ma tħallinix peress li l-liġi tgħid li la għandek involviment mill-Istat, u l-President huwa parti mill-Istat, allura jien ma nistax nirrikonoxxi dik l-għaqda bħala voluntary organisation.

ONOR. JUSTYNE CARUANA:  Allura jekk ikun hemm xi għaqda volontarja u jkun hemm xi membri tal-Kabinett fiha, se tapplika l-istess argument? 

IL-PROF. KENNETH WAIN:  Jiddependi.  Jekk il-membru tal-Kabinett jikkwalifika bħala parti mill-Gvern, bħala parti mill-Istat, mela jien ma nistax nikkwalifikaha. 

ONOR. JUSTYNE CARUANA:  Membru tal-Kabinett qed ngħid jiena.
IL-PROF. KENNETH WAIN:  In his own private capacity. 

ONOR. JUSTYNE CARUANA:  Però kif qed tgħid inti in his own private capacity speċi qed iġġorr il-public function tiegħu f’din l-NGO. 

IL-PROF. KENNETH WAIN:  Jekk ikolli każ bħal dak, jien mhux kapaċi nittrattah u allura ngħaddih lil-legal advisor tiegħi.  Jien nixieq nagħmilha ċara li fil-mod ta’ kif imxejt mal-Malta Community Chest Fund kont qed nikkonsulta mal-legal consultants tiegħi għax ovvjament ċerti teknikalitajiet li tgħid il-liġi ikolli nitlob l-għajnuna fuqhom. Din nagħmilha dejjem.  Jiġifieri jekk iqum każ bħal dan, fejn ikun hemm applikazzjoni u jkun hemm din is-sitwazzjoni, jien nikkonsulta mal-avukati tiegħi u nieħu l-parir tagħhom. 

ONOR. JUSTYNE CARUANA:  Tista’ tiċċaraha ftit din għax jien qed naraha daqsxejn ambigwa.  Naħseb tifhem li ħafna għaqdiet li jirrikorru għall-għajnuna se jiġu f’sitwazzjoni fejn minflok tgħinuhom se tkunu qed tippreġudikawhom! 
IL-PROF. KENNETH WAIN:  Il-President mhux ma jistax jgħin imma ma jistax ikun parti mill-amministrazzjoni. 

ONOR. JUSTYNE CARUANA: Imma ħafna drabi dawn l-NGOs ikollhom riżorsi limitati u jkollhom bżonn l-għajnuna u l-assistenza ta’ persuni li jkollhom idea ċara ta’ dawn l-affarijiet. 

THE CHAIRMAN:  Hekk qed jagħmel il-President, jiġifieri bħalma qed tgħid l-Onor. Justyne Caruana, il-preżenza tal-President ta’ Malta fil-Malta Community Chest Fund inħolqot proprju mill-President preċedenti fl-istorja politika ta’ dan il-pajjiż u l-iskop kien li jkun hemm għaqda li tiġbor il-flus.  Imma minkejja li qed imexxiha dejjem il-President ta’ Malta, fl-istess ħin mhijiex għaqda governattiva.  Għada pitgħada jista’ ikollok xi ħaġa simili mmexxija mill-iSpeaker tal-Kamra.  Issa din tkun immexxija mill-iSpeaker imma ma tkunx meqjusa bħala parti mill-kotba tal-finanzjament tal-Parlament.  U l-istess il-Malta Community Chest Fund, m’għandha xejn x’taqsam mal-finanzjament li biha jitmexxa l-Uffiċċju tal-President.  Fil-fehma tiegħi naraha speċi ta’ intopp fl-interpretazzjoni legali tal-liġi għax mhux qed nara l-Malta Community Chest Fund bħala xi ħaġa li minkejja li għandek il-President ta’ Malta li qed imexxiha, fiha nnifisha hemm xi involviment tal-Istat. 
IL-PROF. KENNETH WAIN:  Jekk hu nvolut il-President ta’ Malta...  Il-liġi ċara ħafna.  
THE CHAIRMAN:  L-Onor. Michael Farrugia li llum mhux qiegħed hawn qalilna li huwa għandu l-kariga ta’ President tal-Każin tal-Banda tan-Naxxar.  Allura aħna nistgħu ngħidu li din l-għaqda għandha involviment politiku?  
ONOR. JUSTYNE CARUANA:  Mhux involviment politiku imma governattiv. Għalhekk jien qed inġib l-eżempju ta’ ministru. 

THE CHAIRMAN:  Imma ejja nagħmlu mod li jilħaq ministru jew meta kien ministru tas-saħħa, allura meta kien ministru u kien ukoll president ta’ għaqda.... 
ONOR. ANTHONY ZAMMIT:  L-Onor. Clyde Puli huwa l-President tal-Għaqda ta’ Ħal Qormi.

ONOR. JUSTYNE CARUANA:  Allura dan jeskludi lill-għaqda milli tkun NGO? 
THE CHAIRMAN:  Il-President huwa funzjonarju importanti u għandu f’idejh it-tmexxija tal-Malta Community Chest Fund li hija xi ħaġa apparti mill-presidenza.  Din hija xi ħaġa li qed jagħmilha fuq livell volontarju u mhijiex parti mill-uffiċċju tiegħu u li tagħha qed jitħallas.  Mhijiex ħidma li l-Gvern qed jissustanzja bil-budget lokali imma dak li qed jagħmel qed jagħmlu b’mod volontarju.  Jiġifieri jekk il-Prim Ministru, il-Kap tal-Oppożizzjoni, hu min hu, qiegħed fl-eżekuttiv tal-Gvern u forsi joħlom li jkun parti minn xi attività volontarja, ma nistax nifhem għalfejn qed inqisu dik l-attività volontarja bħala xi ħaġa governattiva.  
IL-PROF. KENNETH WAIN:  Jien qiegħed nimxi fuq il-parir legali li ngħatajt. 

THE CHAIRMAN:  Imma jista’ jkun li l-parir legali huwa żbaljat!  Aħna bħala politiċi qegħdin nistaqsu fuq dawn l-affarijiet.
ONOR. JUSTYNE CARUANA:  Jien aktar fuq binarju legali qed nistaqsik. 

IL-PROF. KENNETH WAIN:  Dik hi the general policy li qed nimxu biha għax il-liġi  tgħidlek li fejn hemm organizzazzjonijiet li għandhom l-involviment tal-Istat, allura għandek a four year window…

ONOR. JUSTYNE CARUANA:  How do you qualify the state involvement?  Bl-involviment tal-Istat nifhem li jkollok b’xi mod jew ieħor l-involviment dirett tal-Istat. Issa meta inti għandek persuna li tilbes żewġt ikpiepel, fejn tilbes il-kappell tagħha fil-Kabinett u mbagħad tilbes il-kappell l-ieħor fl-amministrazzjoni ta’ xi għaqda partikolari u dan tagħmlu b’mod volontarju, ma jfissirx li din il-persuna għandha xi kunflitt ta’ interess.  Anzi far from it.  Mela allura għalfejn dik l-għaqda, minħabba l-involviment ta’ dik il-persuna għandha tiġi svestita min-natura ta’ NGO? 

IL-PROF. KENNETH WAIN:  Jien qatt ma ġrawli dawn il-każijiet.

ONOR. JUSTYNE CARUANA:  Imma dawn affarijiet li jistgħu jiġru! 

THE CHAIRMAN:  Biex inkompli ma’ dak li qed tgħid l-Onor. Justyne Caruana, id-deċiżjoni li qed tieħu mill-uffiċċju tagħkom, bil-pariri legali, qed joħloq preċedent fejn ħadd mill-eżekuttiv tal-Gvern mhu fil-possibilità li jagħti sehmu fuq livell volontarju f’xi għaqda volontarja.  Bid-deċiżjoni li qed tieħu fir-rigward tal-President, anke jekk il-President qed jagħti sehem volontarju f’għaqda bħalma hi l-Malta Community Chest Fund, skont intom dak huwa involviment tal-Istat u allura fl-opinjoni tiegħi qegħdin toħolqu preċedent.  Huwa d-dritt ta’ kull persuna li tagħmel xi attività volontarja imma intom qegħdin tirristrinġu lil kull membru fl-eżekuttiv tal-Gvern milli jagħmel dik l-attività volontarja.  Nerġa’ ngħidlek li l-Onor. Michael Farrugia – li kieku qiegħed hawn kien jitkellem hu – huwa eżempju ċar għax għalkemm huwa fl-Oppiżizzjoni u m’għandux involviment governattiv.... 
IL-PROF. KENNETH WAIN:  Xi ħaġa li rrid ngħid hawnhekk hu li meta jien ktibt lill-President fuq din il-biċċa xogħol, huwa ddikjara li l-Malta Community Chest Fund hija a public organisation.  U b’hekk jien ma komplejtx nieħu interess fiha għax la hija a public organisation u l-President stess iddikjara li l-Malta Community Chest Fund hija organizzazzjoni pubblika, jien ma nidħolx fl-operat tagħha ħlief fil-każ li issa, bħala public organisation huwa ristrett lil min – skont il-liġi – jista’ jagħti finanzjament mill-Malta Community Chest Fund.  Fil-fatt jekk tħarsu lejn x’ġara fl-aħħar edizzjoni tal-Istrina taraw li l-Ministru kellha toħroġ - kif tagħtiha poter il-liġi - dispensa lill-PBS u lill-Malta Community Chest Fund biex tkun tista’ tqassam il-flus lill-għaqdiet volontarji li mhumiex enrolled mal-Kummissarju. Din mhijiex xi ħaġa li xi ħadd qed jikkontesta imma jien qed insemmi biss stat ta’ fatt.  
ONOR. JUSTYNE CARUANA:  Dak huwa l-każ tal-Malta Community Chest Fund imma l-argument li qed inqajmu aħna....

IL-PROF. KENNETH WAIN:  Dak qatt ma ltqajt miegħu u biex inweġibkom irrid inkellem lil xi ħadd l-ewwel.  
THE CHAIRMAN:  Però mhux qatt ma ltqajt miegħu.  Tal-President ta’ Malta huwa fatt.  
IL-PROF. KENNETH WAIN:  Le.  Hu stess kien iddikjara li l-Malta Community Chest Fund ma tikkwalifikax bħala voluntary organisation. 

THE CHAIRMAN:  Imma hija a voluntary organistaion? 

IL-PROF. KENNETH WAIN:  Fl-opinjoni tiegħi tiffunzjona b’dak il-mod imma hu stess iddikjara li ma taqax bħala voluntary organisation.  Il-President qalli li ħa parir mill-Attorney General u dan qallu li l-Malta Community Chest Fund ma taqax taħt din il-liġi.  Dik hi s-sitwazzjoni. 
ONOR. JUSTYNE CARUANA:  F’każ ta’ voluntary organisation u f’xenarju li qed inqajmu aħna, ovvjament trid tieħu l-parir kif għedtilna ta’ ħaddieħor imma tkun interessanti li naraw ir-risposta x’se tkun għax dawn mhumiex affarijiet li ma jistgħux iseħħu. 
IL-PROF. KENNETH WAIN:  S’issa ma ltqajtx magħhom.  Intom tistgħu tapprezzaw li din hija liġi ġdida u ħafna drabi sakemm ma tiltaqax ma’ każ….
ONOR. JUSTYNE CARUANA:  Imma dak huwa l-ħażin! 

ONOR. ANTHONY ZAMMIT:  Il-liġi suppost qiegħda hemm biex tara kwalunkwe eventwalità li tista’ isseħħ.  This is a law u meta l-liġi kienet qed tiġi studjata suppost li ħadu in konsiderazzjoni kwalunkwe affarijiet li jistgħu jinqalgħu. 
THE CHAIRMAN:  L-MFA tikkwalifika bħala għaqda volontarja?   
IL-PROF. KENNETH WAIN:  Iva dik tikkwalifika bħala a voluntary organisation. 

ONOR. JUSTYNE CARUANA:  B’dik l-istruttura u b’dik il-kumplessità kollha tikkwalifika bħala għaqda volontarja?! 

IL-PROF. KENNETH WAIN:  Iva għax hija a non-profit making. 

THE CHAIRMAN:  Però l-MFA kieku riedet teżenta lilha nnifisha mill-obbligu legali li toħroġ taħt il-liġi li int qed tħares, setgħet tgħid li hija wkoll għaqda pubblika? 

IL-PROF. KENNETH WAIN:  Imma mbagħad f’dak il-każ ma kienx ikollha d-dritt għall-benefiċċji li jingħataw lill-għaqdiet volontarji għax issir parti mill-mekkaniżmu tal-Istat.  U dik hija l-problema tiegħi.  L-unika problema li għandi mal-Malta Community Chest Fund hija li mhijiex għaqda volontarja filwaqt li tiffunzjona bħala għaqda volontarja.   Barra minn hekk tikkompeti ma’ għaqdiet volontarji oħrajn sabiex tiġbor il-fondi.  Mela għandek sitwazzjoni anomala fejn inti għandek a public organistaion li qed tikkompeti mas-settur volontarju fil-ġbir tal-fondi u aħna nafu li l-fondi hawn Malta huma limitati. 
Fil-fatt ikolli lmenti minn għaqdiet volontarji minħabba li hemmhekk għandek an unfair playing field għax il-Presdient għandu r-riżorsi kollha li jista’ juża, kemm tal-personalità tiegħu u kemm tal-uffiċċju tiegħu sabiex ikun jista’ jiġbor il-fondi.  B’hekk qiegħed jikkompeti mal-għaqdiet volontarji fis-settur meta nafu li inti għandek dan il-kejk limitat li jista’ jitqassam bejn min ikun qed jiġbor il-fondi.  Issa dawn qed isibu li fi żmien il-Milied qed ikun diffiċli ħafna għalihom sabiex jiġbru xi fondi.  Il-possibilità tagħhom li jagħmlu fund raising f’dak il-perjodu naqas ħafna għax ħafna nies qegħdin jagħtu l-flus tagħhom lill-Istrina.  Dik hija pożizzjoni inkwetanti għalija għax hawnhekk ġejna f’sitwazzjoni fejn għandek organizzazzjoni pubblika, li hija parti mill-Istat, li qed tikkompeti mal-organizzazzjonijiet volontarji l-oħra għall-finanzi.  
ONOR. ANTHONY ZAMMIT:  Imma mbagħad il-Community Chest Fund ma teħux finanzi minn tal-Unjoni Ewropea mentri l-għaqdiet l-oħra jieħdu.  
IL-PROF. KENNETH WAIN:  Imma jien mhux fuq dik qed nitkellem.
ONOR. ANTHONY ZAMMIT:  Fuq kompetizzjoni bejn waħda u oħra.  Imma xorta waħda l-Malta Community Chest Fund ma teħux finanzi tal-Unjoni Ewropea u allura m’għandhiex dak is-sostenn.  
IL-PROF. KENNETH WAIN:  Imma jekk jien irrid norganizza attività u rrid sponsor fi żmien il-Milied jew għandi bżonn il-flus, hemmhekk se nkun qiegħed f’kompetizzjoni għax kollha se nkunu qegħdin niġbru l-flus mingħand l-istess nies. 

THE CHAIRMAN:  Naħseb li dan huwa argument far fetched u ma tantx jien favur tiegħu għax jekk il-Malta Community Chest Fund qiegħda - mhux għax immexxija mill-President ta’ Malta - tipprova tagħmel effort nazzjonali biex tiġbor il-flus ħalli dawn il-flus imbagħad jerġgħu jingħataw lil diversi għaqdiet oħra volontarji jew lil għaqdiet oħra li jaħdmu fuq kawżi ġusti, ma narax għalfejn għandu jkun hemm min jaħseb li din l-għaqda qiegħda tikkompeti ma’ xi ħadd b’mod inġust fuq il-ġbir tal-flus! Hawnhekk m’għandniex sitwazzjoni ta’ uneven competition f’xi negozju. Dawn qed jiġbru l-flus biex jerġgħu jqassmuhom lis-soċjetà Maltija.  Issa jien nixtieq niġbor aktar mill-President imma fl-aħħar mill-aħħar dawk il-flus se jerġgħu jitqassmu lura lis-soċjetà Maltija. 

IL-PROF. KENNETH WAIN:  Imma jkun hemm ħafna organizzazzjonijiet li jitolbu l-fondi u mhux kull min jitlob jingħata.  
ONOR. JUSTYNE CARUANA:  Din hija kwestjoni ta’ organizzazzjoni wkoll għax jekk inti fl-ewwel tas-sena u l-Milied taf li għandek tal-Istrina, mela tipprovax tiġbor f’dak iż-żmien imma ara ssibx niċeċ oħrajn. 
IL-PROF. KENNETH WAIN:  Hekk hu imma xorta mhuwiex faċli.  
ONOR. JUSTYNE CARUANA:  Dażgur li mhuwiex faċli.  
IL-PROF. KENNETH WAIN:  Jgħidu li saret ħafna aktar diffiċli għalihom biex jiġbru l-fondi għax ikun hemm min jgħidlhom li l-flus diġa’ tahom lill-Malta Community Chest Fund.

THE CHAIRMAN:  Imma f’Jannar il-flus jinġabru mill-partiti politiċi u mill-Istrina, jiġifieri f’Jannar għandek drain qawwija ta’ public money. 

ONOR. JUSTYNE CARUANA:  Dun Manuel tal-Fondazzjoni Arka jagħmilha fi żmien il-Għid biex jilħaq ikun hemm gap u dejjem kienet suċċess. 

IL-PROF. KENNETH WAIN:  Jien hawnhekk qiegħed nirrapporta l-ilmenti li jasluli. 

THE CHAIRMAN:  Aħna mhux miegħek qed nargumentaw imma qegħdin nipprovaw nifhmu x’inhuma l-problemi tal-għaqdiet volontarji.  
ONOR. FREDERICK AZZOPARDI:  Ħalli nerġa’ mmur lura għar-rapport.  Pereżempju, hawnhekk hawn sentenza li tgħid li l-kwestjoni waslet fil-qofol tagħha fl-Istrina tal-2009, li minn idejn il-PBS, li hija entità tal-gvern għaddiet għand l-MCCF fejn anke offriet kooperazzjoni sħiħa mal-MCCF.  Imbagħad aktar l-isfel fl-istes paġna hemm qed jingħad li din ġabret il-fondi bl-appoġġ tar-riżorsi tal-Gvern. Forsi fuq dak il-punt inti qiegħed tisħaq għax din qed tuża riżorsi tal-Gvern biex tiġbor il-flus li entitajiet oħra forsi ma jistgħux.  Jien naħseb li fuq din qiegħed l-argument. Qed ikollha għajnuna mir-riżorsi tal-Gvern biex tiġbor il-flus. 
ONOR. JUSTYNE CARUANA:  Imma hemm ħafna għaqdiet oħra li dejjem jipprovaw iġibu xi ħaġa.  Int qed tgħid għall-isponsor.  Aħna Għawdex ikun hemm ħafna għaqdiet li jkollhom xi attività u javviċinaw lill-Kumitat tal-Kultura biex jagħtuhom il-palk jew biex jagħtuhom xi għajnuna oħra. 

IL-PROF. KENNETH WAIN:  Qed nitkellmu fuq small organisations.  Jien qed nitkellem fuq organizzazzjonijiet kbar li jdawwru l-eluf u l-miljuni ta’ liri. 

ONOR. JUSTYNE CARUANA:  Imma l-liġi ma tagħmillekx distinzjoni bejn il-kbar u ż-żgħar, jiġifieri jekk hemm involviment tal-Gvern, kif qed tgħid inti, fil-kbar, dan hu tip ta’ involviment.... 

IL-PROF. KENNETH WAIN:  Li qed tgħid hu involviment tal-Gvern? 

ONOR. JUSTYNE CARUANA:  Jien dik li tinkwetani.  X’tip ta’ involviment tal-Gvern jikkwalifika jew ikun biżżejjed biex għaqda tiġi mneżża mill-istatus tagħha?  Jekk tmur għand il-Ministeru tal-Edukazzjoni u jagħtik microphone jew PA system, dak se jiġi meqjus bħala involviment tal-Gvern?  Issa jien hawnhekk tajtek eżempju banali.  
IL-PROF. KENNETH WAIN:  Fil-preliminari tal-liġi qed jingħad hekk;  
““Controlled by government” means that the Government of Malta has the power, whether directly or indirectly, to nominate, appoint, change or remove the majority of the administrators of an organisation.”

Dak huwa l-government control.  Imma mbagħad hemm ukoll il-government involvement.  Ħalli nagħtikom eżempju prattiku għax kont ġej bih bħala parti mir-risposta għal mistoqsija oħra li saret minnek.  Waħda mill-għaqdiet volontarji li aħna kellna parir legali li ma naċċettawx l-applikazzjoni tagħha kienet proprjament l-Assoċjazzjoni tal-Kunsilli Lokali.  
ONOR. JUSTYNE CARUANA:  Dik ovvja li mhijiex NGO għax hija parti mill-eżekuttiv.  
IL-PROF. KENNETH WAIN:  Eżempju ieħor hija l-għaqda tal-Pensjonanti. Hemmhekk hemm numru ta’ appointees tal-Gvern fuq il-bord amministrattiv u ma nafx jekk humiex imħallsin ukoll. 
THE CHAIRMAN:  Jekk huma appointees u hemm finanzjarjament minħabba l-uffiċċju....  Jien għadni ma nista’ nifhem xejn u nikkontestaha. 

ONOR. JUSTYNE CARUANA:  Tridx nipprovaw nagħmlu għaqda u naraw?! 
THE CHAIRMAN:  Fil-fehma tiegħi fil-Malta Community Chest Fund m’hemm l-ebda involviment tal-Gvern fiha. 

IL-PROF. KENNETH WAIN:  Tridx nagħmlu biċċa xogħol?  Tridx nibgħatlek kopja tal-parir legali li kelli fuq il-Malta Community Chest Fund?  Fl-aħħar mill-aħħar din hija l-liġi u jien qiegħed hemm biex nara li l-liġi qiegħda titħaddem.  U rrid nimxi mal-parir legali li jagħtini l-konsulent legali tiegħi. 

ONOR. JUSTYNE CARUANA:  Dawn retainer għandhom.  Ikollhom kemm ikollhom xogħol mhux se jitħallsu iżjed.

THE CHAIRMAN:  Jiena naħseb li d-deċiżjoni li qegħdin ningħataw tal- interpretazzjoni legali tal-liġi tista’ twassal sabiex jinħoloq preċedent, fejn jekk xi ħadd mill-eżekuttiv tal-Gvern ikun qed imexxi fuq livell volontarju - bħalma qed jagħmel il-President ta’ Malta li qed imexxi l-Malta Community Chest Fund -  xi għaqda tal-volontarjat, se nispiċċaw ninterpretaw din il-ħaġa bħala involviment mill-eżekuttiv tal-Gvern.  Għaldaqstant ma nistax nifhem għalfejn qegħdin ngħidu li fil-Malta Community Chest Fund hemm l-involviment tal-Gvern għax hemm il-President qed imexxiha!   
IL-PROF. KENNETH WAIN:  Li rrid ngħid huwa dan; li hemm qbil bejn l-Avukat Ġenerali u l-avukat tiegħi fuq din il-kwestjoni għax il-President, meta ddeċieda li ma jagħmilx applikazzjoni biex din l-għaqda ssir voluntary organisation, kien qed jimxi fuq il-parir tal-Avukat Ġenerali. 
ONOR. FREDERICK AZZOPARDI:  Biex inkompli fuq dak li kien qed jgħid il-Professur, safejn naf jien il-Malta Community Chest Fund għandha staff imħallas mill-Istat ukoll.  Din għandha staff magħha s-sena kollha.  U allura naħseb li dik ukoll problema.   
THE CHAIRMAN:  Aħna wasalna għal dan it-tip ta’ argumentazzjoni għax skont il-Professur Wain il-Malta Community Chest Fund qiegħda taħdem bil-volontarji. 

ONOR. FREDERICK AZZOPARDI:  Għandhom l-uffiċċju tagħhom hawnhekk fil-Palazz. 

IL-PROF. KENNETH WAIN:  Jien għedt li din timmobilizza l-volontarji.  Kien hemm numru ta’ punti oħra.  Punt ieħor kien dak tal-public collections. (Interuzzjonijiet) 

Li nista’ nagħmel hu li nibgħatilkom ir-rapport fuq il-mistoqsijiet l-oħra għax jien ma rridx nieħu ħafna ħin tal-Kumitat.  Jekk tridu nista’ nibgħatilkom ir-risposti bil-miktub u mbagħad jekk ikun hemm follow up u tkunu tridu xi spjegazzjoni nkun nista’ nerġa’ niġi u tistaqsuni dak li tridu.  
THE CHAIRMAN:  Mela ibgħatilna r-risposti bil-miktub.  Jekk fil-każ li aħna nkunu qegħdin nippreparaw ‘il quddiem biex nagħmlu xi rapport fuq il-volontarjat, ninsab fiduċjuż li se nsibu dan ir-rapport utli. 

IL-PROF. KENNETH WAIN:  Hawnhekk għandi breakdown ta’ dawk il-voluntary organisations kif kienu fl-aħħar tas-sena.  Jekk tiftakar kien hemm mistoqsija fuq jekk nagħmlux streamlining tal-public collections billi minflok ikollok il-pulizija taħdem fuq naħa u l-Kummissarju jaħdem fuq in-naħa l-oħra, l-applikazzjonijiet biex isiru l-public collections jgħaddu kollha għand il-Kummissarju.  Din kienet il-proposta.  Issa jien hawnhekk ġibt rakkmandazzjoni li kienet saret mill-avukati tiegħi proprju fuq l-istess linja.  Jekk intom tixtiequ tarawha għandi kopji tagħha hawnhekk.  Jien beħsibni mmexxi biex nimxu għal dan it-tip ta’ streamlining.  
THE CHAIRMAN:  Għall-applikazzjonijiet li jsiru mill-istess għaqdiet tal-volontarjat? 

IL-PROF. KENNETH WAIN:  Jekk ikollok voluntary organisation li jixtiequ jorganizzaw a public event biex jiġbru l-flus, minflok imorru għand il-pulizija japplikaw għandi u b’hekk kollha jiġu streamlined fl-uffiċċju tal-Kummissarju.  Fi kliem ieħor inneħħi daqsxejn piż minn fuq dahar il-Pulizija. 

THE CHAIRMAN:  Grazzi.  L-ewwel ħaġa nirringrazzjak tal-ħidma li qed tagħmel u nirringrazzjak tal-informazzjoni u d-disponibilità tiegħek sabiex stajna niddiskutu dan is-suġġett.  Nifhem ukoll li aħna obbligati bil-liġi li niddiskutu r-rapport annwali u għaldaqstant nemmen li dawn il-laqgħat għandhom jiġu kkonsidrati bħala l-osservazzjoni tal-obbligazzjoni li aħna għadna sabiex niddiskutu l-operat tal-Uffiċċju tal-Kummissarju għall-Volontarjat. 

IL-PROF. KENNETH WAIN:  Min-naħa tiegħi jiena dejjem dispost u meta ssejħuli niġi.  Bħalissa qiegħed nipprepara r-rapport tal-2010 u eventwalment inkun nista’ ngħaddih lill-Ministru ħalli tgħaddihulkom. 
THE CHAIRMAN:  Mela naġġornaw il-laqgħa għal għada fl-istess ħin.  Nirringrazzjakom.  
Fit-8:39 p.m. id-diskussjoni fuq dan is-suġġett kienet interrotta u l-Kumitat aġġorna għal għada l-Erbgħa 26 ta’ Jannar 2011.

